
Sciô Scindico,
no pòsso comensâ o mæ discorso e i mæ mogogni sensa
aregordâ a grande tragedia de st’agosto chi: o cròllo do
ponte Morandi ch’o l’à provocòu 43 vitime e graviscimi
danni a chi stava la de caza e a chi la gh’aveiva e seu ati-
vitæ. Chi me pâ inportante mensonâ quello che sciâ l’à dito
voscià subito dòppo o cròllo: «Zena a no l’é in zenoggio:
a reaçion da çitæ a l’é stæta grande» e quello ch’o l’à dito
o Cardinâ Bagnasco: «Zena a l’é stæta feria, ma no cegâ».
Son queste e paròlle che dan önô a tutti quelli che se son
dæti da fâ fin’oua e se daiàn da fâ pe serâ definitivamente
sto dolorozo capitolo da grande stöia da nòstra çitæ.

